Gwahanol sêr
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: Ppt sy’n dangos lluniau o wahanol sêr yn y gofod.
Sleid 1: Teitl – Sêr
· Mae yna filiynau os nad biliynau o sêr yn y gofod ac mae pobl wedi bod yn eu hastudio ers canrifoedd. Ers cyn cof mae pobl wedi bod yn defnyddio’r sêr er mwyn teithio o le i le gan ddefnyddio Seren y Gogledd, sef Polaris, i’w helpu.
· Mae Polaris, yn bwysig oherwydd ei bod yn edrych fel tase hi’n disgleirio’n syth uwchben Pegwn y Gogledd. Yn yr hen amser, canrifoedd cyn dyfeisio’r ‘Sat Nav,’ roedd teithwyr yn gwybod y gallen nhw ddibynnu ar Polaris i ddweud wrthyn nhw i ba gyfeiriad oedd gogledd.
· Mae Polaris yn ddibynadwy. Dydy hi byth yn symud o’i lle. Mae hi wedi bod yn disgleirio uwchben Pegwn y Gogledd ers dechrau amser.
· Mae gan lawer o’r sêr, fel Polaris, enwau. 

Sleid 2:  Y ‘Big Dipper’

· Yn y llun mae’r ‘Big Dipper’ neu’r ‘Sosban Fawr’. Mae’r sêr mewn siâp sosban; ar ôl ffeindio’r sosban mae’n haws ffeindio Polaris (Sleid 3: ychwanegu Polaris i’r sleid) am ei bod mewn llinell syth i fyny o ymyl sosban.

     Sleid 4: Usra Major – Yr Arth Fawr

· Mae’r ‘Sosban’ neu’r ‘Big Dipper’ yn rhan o glwstwr enwog o sêr o’r enw ‘Yr Arth Fawr’ , neu Ursa Major (yr enw Lladin).

Welwch chi’r ‘Sosban’? (Clic ar y Ppt: bydd ‘Y Sosban’ yn ymddangos yn glir).
     Sleid 5: Usra Major – Llun o’r ‘Arth Fawr’ (clic eto i ddangos ‘Y Sosban’)
Dyma lun o’r sêr wedi eu cysylltu i wneud Arth.

Ble bynnag ewch chi yn y byd fe allwch chi weld y sêr a dibynnu ar Polaris.

Sleid 6: Orïon yr Heliwr

· Dyma glwstwr enwog arall sef Orïon yr Heliwr, ac mae dwy seren enwog yn y clwstwr sef Rigel a Betelgeuse (ynganwch fel ‘Beetle juice’).
Sleid 7: Canis Major – Y Ci Mawr

· Dyma glwstwr enwog arall sef Canis Major neu’r ‘Ci Mawr’. Yn y clwstwr yma mae seren mwyaf disglair y nos sef Sirius – ‘Seren y Ci’.

· Mae astudio’r sêr yn ddiddorol iawn, ac mae miliynau o bunnoedd a doleri yn cael eu gwario ar brynu a datblygu telesgopau cryf sy’n gallu help gwyddonwyr i geisio datgelu cyfrinachau’r gofod.

Sleid 8:  Seren a gwŷr doeth  
Nid ydy astudio’r sêr yn rhywbeth newydd. Mae rhai o’r clystyrau fel Orion a Pleiades yn cael eu henwi yn y Beibl. Ac wrth gwrs yr hanes mwyaf enwog ydy’r gwŷr doeth yn dilyn y seren arbennig wnaeth ymddangos heb rybudd yn y Dwyrain. 
Dyma’r hanes o lyfr Mathew, pennod 2:
Cafodd Iesu ei eni yn Bethlehem yn Jwdea, yn y cyfnod pan oedd Herod yn frenin. Ar ôl hynny daeth gwŷr doeth  o wledydd y dwyrain i Jerwsalem i ofyn, “Ble mae'r un sydd newydd gael ei eni yn frenin yr Iddewon? Gwelon ni ei seren yn codi yn y dwyrain, a dyn ni yma i dalu teyrnged iddo.”
Pan glywodd y Brenin Herod hyn roedd wedi cynhyrfu'n lân. Felly galwodd Herod y prif offeiriaid a'r arbenigwyr yn y Gyfraith Iddewig i'w gyfarfod. Gofynnodd iddyn nhw, “Ble mae'r Meseia i fod i gael ei eni?”“Yn Bethlehem Jwdea,” medden nhw. 
Ar ôl cael gwybod hyn, dyma Herod yn galw'r gwŷr doeth i gyfarfod preifat. Cafodd wybod ganddyn nhw pryd yn union oedd y seren wedi ymddangos.
Yna dwedodd, “Ewch i Bethlehem i chwilio am y plentyn. Yna gadewch i mi wybod pan ddowch o hyd iddo, er mwyn i mi gael mynd i dalu teyrnged iddo hefyd.”
Ar ôl gwrando beth oedd gan y brenin i'w ddweud, i ffwrdd â nhw. Dyma'r seren yn mynd o'u blaen, nes iddi aros uwchben yr union fan lle roedd y plentyn. Roedden nhw wrth eu bodd!
Pan aethon nhw i mewn i'r tŷ, dyna lle roedd y plentyn hefo'i fam, Mair, a dyma nhw'n disgyn ar eu gliniau o'i flaen a'i addoli. Yna dyma nhw'n agor eu paciau a rhoi anrhegion gwerthfawr iddo — aur a thus a myrr.

Gweddi: Ein Tad, Mae’r Beibl yn ein dysgu ni mai ti osododd y sêr yn eu lle. Mae pob seren yn wahanol, ac mae pob un yn arbennig. Diolch am y seren ymddangosodd yn y Dwyrain i ddweud bod Iesu wedi ei eni. Diolch am y gwŷr doeth  oedd yn astudio’r sêr ac yn deall eu pwysigrwydd. Diolch am hanes rhyfeddol y geni gwyrthiol ym Methlehem, Jwdea, dros ddwy fil o flynyddoedd yn ôl. Helpa ni i gofio am Iesu bo tro rydyn ni’n gweld y sêr yn disgleirio yn yr awyr. Amen.

Neu: Cyd-weddïwn Weddi’r Arglwydd, Ein Tad....

